
Mari vive feliz no seu matrimonio e na súa posición privilexiada de directora
dun hostal para traballadoras rurais. Inicia unha amizade con Juli, muller máis
nova cuxa relación cun home alcólico parece un desastre. Algo esperta nela ao
observar esta parella. Mari comeza a preguntarse se, baixo as aparencias, eses
vinte anos casada erosionaron a súa independencia.

O éxito internacional dos seus filmes facilítalle a Mészáros contratar notables 
intérpretes de toda Europa. Para unha das parellas protagonistas, conta aquí 
con Marina Vlady, que protagonizara 2 o 3 cousas que sei dela, de Godard, e co seu 
partenaire na realidade, o cantante e actor ruso Vladimir Vysotsky. 

MÁRTA MÉSZÁROS FALA SOBRE DÚAS MULLERES

Este filme narra o encontro de dúas mulleres. Unha delas, Mari, interpretada por 
Marina Vlady, ten 40 anos. É bela, segura de si mesma, equilibrada, e a súa vida 
está ben ordenada: dous nenos, un marido, un piso confortable. Pero cambia de 
oficio e ten que trasladarse a provincias, onde dirixirá un fogar de obreiras. Alí 
atopa unha muller estraña que vive en escándalos perpetuos: Juli, interpretada por 
Lili Monori, cuxo marido aparece só de vez en cando e cuxas relacións son tan 
estrañas coma apaixonantes.

Estas dúas mulleres diferéncianse en todo: unha é loura, grande, calmada, equi-
librada e chea de harmonía interior; a outra é pequena, tensa coma a corda dun 
violín. Ao comezo non se aman. Finalmente vemos nacer a súa amizade.

Mari esfórzase en exercer unha influencia positiva sobre Juli, co fin de alixeirar 
un pouco o peso da tensión continua na que vive. Como é lóxico, ao tempo, Juli 
inflúe en Mari. O marido de Juli é un alcólico incorrixible e esa é a razón pola 
que o deixou. Mais el non pode vivir sen ela, polo que decide facer unha cura de 
desintoxicación. O marido de Mari, pola súa parte, prepárase para realizar unha 
longa viaxe ao estranxeiro. Mari descóbrese contenta pensando na marcha do seu 
marido e decátase de que os seus últimos vinte anos extinguíronse sen que nada 
significante ou interesante lles acontecese, nun continuo fastío. En canto a Juli, 
descobre que coa axuda de Mari seguramente poderá curar o seu marido. Velaquí 
a historia, non é máis ca isto, mais en realidade trátase de algo máis: da fe nas 
relacións humanas. Mari viviu e pensou toda a súa vida arredor da familia, mais 
ao chegar ao fogar de obreiras o seu horizonte amplíase, ábrese e vólvese máis 
receptiva. Juli, pola contra, non creou nunca arredor de si unha unidade familiar, 
mais descobre que o seu marido ten necesidade dela.

Hai unha relación mutua entre as dúas. A desharmonía, a paixón, a apertura e a 
dureza da vida proporciónanlle a Juli parte da súa calma e da súa comprensión da 
vida. É o seu marido o que razoa no filme, o que expresa os problemas das dúas 
mulleres. É o primeiro dos meus filmes que ten un personaxe masculino simpá-
tico, aínda que sexa alcólico. É simpático porque sabe discernir e sentir toda a 
complexidade e profundidade da vida.

No curso do camiño que percorren as dúas parellas, a filla de Juli toma desde o 
punto de vista do filme un lugar cada vez máis importante. Moitas das escenas 
foron feitas coma se fosen vistas a través dos seus ollos. Interesábanme os facto-
res de cohesión que operan no seo da familia. Que une a familia? Que pasa, por 
exemplo, se unha muller marcha traballar a provincias e non volve á casa máis ca 

na fin de semana? Mari e a súa familia vivían ben no seu pequeno mundo ata que 
o seu cambio de traballo rompeu con ese equilibrio. A figura de Juli encarna o 
contrario: ela é quen deixa o marido para irse ao fogar de obreiras e quen marcha 
do fogar para volver co seu marido. A primeira parella está unida pola convención, 
a segunda pola afinidade dos seus sentimentos.

Neste filme hai algo novo, desde o meu punto de vista, na miña filmografía. É a 
presenza do home. Mais de todos xeitos é a amizade entre dúas mulleres a que 
está colocada no primeiro plano. Desta volta, as dúas heroínas son máis maduras, 
a relación entre elas, a dependencia dunha pola outra ten moita importancia. 
Dúas mulleres completamente diferentes atópanse, e ese encontro lévaas a re-
flexionar sobre a vida e a modificala.

É natural, xa que son unha muller, que o feminismo me interese en primeiro 
termo. O que me preocupa é a situación de subordinación histórica das mulleres.  
Considérome feminista na medida en que creo que o feito de coñecerse a unha 
mesma é a base de toda sorte de comunicación ou relación.

A situación da muller directora de cinema é radicalmente diferente aquí e nos 
países occidentais. Para min, a realización dun filme leva consigo o mesmo tipo 
de problemas que para un home. No momento presente, en Hungría, penso que 
o feito de ser muller non conta cando se trata de facer filmes. Evidentemente, 
tiven máis dificultades para me impoñer no oficio ca se fose un home, e aínda me 
miran con algo de estrañeza. No fondo, non digo máis ca cousas banais e cotiás 
nos meus filmes, pero as personaxes son mulleres e conto as cousas vistas desde 
o lado das mulleres. Non se lles pregunta nunca aos directores de escena por que 
nos seus filmes falan sempre de homes. Se Andrej Wajda quere realizar un filme 
tendo por figura central un director de fábrica é natural, é o seu problema e o que 
lle interesa. E eu teño que explicar sempre por que fago filmes sobre mulleres. A 
miña sensibilidade é diferente á dun home, os meus filmes son outros e o universo 
que mostro é diferente.

Os meus métodos de traballo parten dun guión. Cando non foi escrito directa-
mente para uns intérpretes en concreto, modifícoo. Neste caso, modifiquei moitas 
cousas porque me decatei de que había moito máis en Marina Vlady ca na perso-
naxe que eu ideara. Acepto todas as boas ideas propostas por actrices, operadores, 
por todo o mundo. O fundamental é non afastarme da idea base. Non o tomo 
tan en serio coma os homes. Encántame rodar, é o que máis me apaixona na vida.

Recollido de Cine húngaro actual, Fernando Herrero, 24ª Semana Internacional de Cine de Valladolid.
Tradución ao galego: Cineclube Pontevedra.


